
Çывăр лăпкăн, чĕвĕл-кайăк, 

Пĕчĕкçĕ пепкем.

Сăпкуна сиктернĕ май эп

Юрă кĕвĕлем.



Уçă, çутă та пит аслă

Умăнnи çулу,

Пултăрах пĕрмай хаваслă

Шăнкăрав-куллу.



Вăй-халне, тарне те халăх

Хĕрхенмест ĕçре, —

Пулĕ саншăн савăнмалăх!..

Чунăх, тĕлĕрех.



Тăшмансем пуçласшăн вăрçă.

Мирлĕ халăхсен

Вăй-хăвачĕ чăн та хурçă,

Çирĕп вăл темрен.

Чикĕри хурал та сыхă—

Вичкĕн куçĕсем...

Килтĕр, килтĕр тутлă ыйхă,

Çывăрах, пепкем.



Кăшт ӳссен, шкула эс кайăн.

Уроксем пĕтсен,

Килелле эс чупăн лайăх

Паллăсем илсе.

Мăюнта хĕм-галстук пулĕ;

Комсомол та шкул

Тупса парĕç пурнăç çулĕ... —

Çывăр, канлĕ пул.



Аçу пек ӳссе çитсессĕн,

Вăй кĕрсен хулна,

Инженер, тен, пулăн эсĕ,

Кайăн стройкăна.

Çĕршывра таçта та пур ĕç! —

Эс тăрăшнисем

Тусусемшĕн ырлăх кӳрĕç...

Чĕппĕм, тĕлĕрсем.



Никама та памăн эсĕ

Хăвăн телейне.

Тăшмансем вутпа килсессĕн

Хамăр çĕр çине,

Пĕр çĕкленĕн, пĕр аркатăн

Ирсĕр йăх-яха!..

Тĕлĕкре те эс кулатăн,

Путрăн ыйăха.

  